
				Гэта старонка была вычытаная
увесь ход справы выклікаў надзвычайную цікавасць дваццаціпяцімільённага цывілізаванага насельніцтва Злучаных Штатаў.

Цэлы год павінен быў прайсці ад пачатку работ да іх канца, але і гэты працяглы тэрмін не пагражаў зменшыць увагу грамадства да справы Пушачнага клуба. Сапраўды: належала выбраць месца для работы; трэба было зрабіць велізарную форму для адліўкі калумбіяды; урэшце, асобыя цяжкасці і небяспекі павінны былі прадставіць работы пры зарадзе пушкі вялізнай колькасцю піраксіліна; гэтага было больш, чым трэба, каб бесперапынна падтрымліваць цікаўнасць і ўвагу грамадства.

Усе ведалі, што выпушчаны з калумбіяды снарад знікне з поля зроку на працягу якой-небудзь дзесятай долі секунды. А як паляціць ён у прасторы? Як дасягне ён Луны?

Толькі нямногія шчаслівыя ўбачаць палёт ядра ўласнымі вачыма.

Таму зразумела, што для публікі асабліва цікавымі былі падрыхтаванні да вялікага доследа; пра гэтыя падрыхтаванні можна было не толькі гаварыць і думаць, але нават пасля бачыць іх уласнымі вачыма.

Акрамя таго, вельмі хутка адбылася зусім нечаканая падзея, узняўшая грамадскую цікавасць да навуковага боку справы.

Мы ўжо ведаем, з якім захапленнем сустрэлі праект Барбікена. Старшыня Пушачнага клуба
здразу набыў мноства шанавальнікаў і нават сяброў. Аднак, не гледзячы на сваю незвычайную колькасць, партыя Барбікена, калі можна так сказаць, не ўключыла ў свае рады ўсіх грамадзян Злучаных Штатаў.

				 Апошняе змяненне старонкі адбылося 15:09, 17 сакавіка 2023.
	Матэрыял даступны на ўмовах CC BY-SA 4.0, калі не пазначана іншае.

